
					ఈ పుట అచ్చుదిద్దబడ్డది

గందని పూర్ణరాకాచంద్రుఁబోలు - మందస్మితాననమండలంబునను

నవిరళకరుణామృతాపూర్ణ మగుచు - ధవళారవిందసౌందర్యంబుఁ దెగడు

తేలికన్నుఁగవకాంతి దెస లెల్ల నిండ - లలితానవలోకవిలాసచంద్రికలు

వెదచల్లఁగాఁ గరద్వితయసన్నిహిత - వదనుండు రాక్షసవరమర్మవిదుఁడు2130

నగువిభీషణుతోడ నతిరహస్యంబు - లగు మాట లాడుచు నప్పటప్పటికి

రమణీయలీల శ్రీరాఘవేశ్వరుఁడు - అమర దక్షిణముఖుఁడై యున్నవాఁడు

గావున గోపురాగ్రమునఁ గొల్వున్న - రావణుఁ బొడగాంచి రఘురాముఁ డనియె.

"నో విభీషణ! చూడు మున్నతంబైన - యావిశాలపుగోపురాగ్రంబునందు

భోగియై యెంతయుఁ బొగడొందువాఁడు - బాగొప్ప వానికిఁ బట్టినయట్టి

శరదభ్రవిభ్రమచ్ఛత్రసంఘములఁ - బరఁగెడునీడ భూభాగంబుఁ గప్పె

నారూఢవైభవాయతవృత్తితోడ - నీరీతి నున్నవాఁ డితఁ డెవ్వఁ" డనిన

నారాముఁ జూచి యిట్లని విన్నవించె - నారావణునితమ్ముఁ డగువిభీషణుఁడు

"దేవ! రాఘవ! వీఁడు దేవారియైన - రావణుఁ డమరవిద్రావణుం డఖిల

దివిజులచేఁ గొన్న దివ్యభూషణము - లవిరళంబుగఁ బూని యాప్తు లై నట్టి
2140

దనుజముఖ్యులు గొల్వఁ దనకు నిండారఁ - బనుపడఁగా నెనుబదివేలసంఖ్య

గలగొడుగులు పట్ట ఘనచామరంబు - లలవుమై వీవంగ నాలవట్టములు

పూనంగఁ దనదుపెంపును రాజసమును - దా నిట్టి దనుచు మోదమున మీయెదుటఁ

జూపంగఁ దలఁచి భాసురవైభవమున - గోపురోపరిసీమఁ గొలువైనవాఁడు”

నా విని నవ్వి మానవకులేశ్వరుఁడు - దేవారిగర్వంబుఁ దీర్పంగఁ దలఁచి




శ్రీరాములు రావణుని ఛత్రచామరంబులు బాణములతో దెగనేయుట


వెనుకొని లక్ష్మణ! విల్లుఁ దెమ్మనుచుఁ - దనకుఁ బిమ్మటనున్న తమ్మునిచేతి

ధనువు చేత నెంతయు వేడ్క నంది - కొని దక్షిణాంఘ్రియంగుష్ఠాన వింటి

కొన నంబుఁ బూని గ్రక్కున నెక్కు పెట్టి - కన దర్ధచంద్రమార్గణ మరివోసి

ధీలక్షితోల్లాసి తెగనిండదీసి - యాలీల నొఱగిన యట్లనే యుండి

యలచామరవ్యజనాతపత్రౌఘ - ములమీఁద నేసె నద్భుతవృత్తి మెఱయ
2150

శర మొక్కటియుఁ బదిశరములై నూఱు - శరములై పదివేలశరములై మఱియు

లక్షయై కోటియై లక్షించి చూడ - నాక్షణంబున సంఖ్య లన్నియుఁ గడచి

తాలవృంతంబులు దాల్చు చేడియల - మేలిచామరములు మెఱయించుసతుల

సంగీతములు సేయు సరసిజముఖులఁ - బొంగుచుఁ గైవారములు సేయు బోంట్ల

ధవళాతపత్రముల్ ధరియించు దైత్య - నివహంబులను గొల్చి నిల్చినభటులఁ

గరములు ద్రుంచక గళములు ద్రెంచ - కురములు నాటక యురుకిరీటములు

"https://te.wikisource.org/w/index.php?title=పుట:Ranganatha_Ramayanamu.pdf/354&oldid=430607" నుండి వెలికితీశారు

		 ఈ పేజీలో చివరి మార్పు 5 ఫిబ్రవరి 2024న 21:15కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

